Papur Litmws
[Cofiwch addasu’r eirfa i siwtio’ch ardal leol. Mae croeso i chi rannu’r gwaith yn wahanol i’r hyn sydd wedi ei osod isod. ]
Adnoddau: mae Ppt wedi ei baratoi i gyd-fynd â’r gwasanaeth. Nid oes rhaid ei ddefnyddio. Falle bydd eich adran Gemeg yn fodlon rhoi menthyg papur litmws ac asid i chi.

Sleid un:Teitl







Sleid 2: Lemwn a finegr

· Mae lemwn yn hawdd i’w adnabod.  Rydyn ni i gyd yn gwybod os gwnawn ni sugno lemwn fod ei flas yn sur.
· Dydyn ni ddim yn yfed finegr fel diod, nac yn yfed llond cwpan ohono am ein bod yn sychedig. Mae ei flas mor sur. Mae yna asid mewn lemwn ac asid mewn finegr.

Sleid 3: Asid sylffwrig
· Ond be am yr hylif yn y llun yma? Fydde’ chi’n ei yfed? (Os nad ydych yn defnyddio’r Ppt, defnyddiwch botel o ddŵr ac esgus mai asid ydy o – neu falle gewch chi help llaw gan aelod o’r adran Wyddoniaeth)
· Well i chi beidio. Er ei fod yn edrych fel dŵr, asid sylffwrig sy yn y llun/yn y botel. Er ei fod yn edrych yn debyg iawn i ddŵr, mae’n llawer mwy peryglus.
· Yn 2008 anafwyd Katie Piper yn ddifrifol pan daflodd dyn o’r enw Stefan Sylvestre asid sylffwrig  yn ei hwyneb - collodd ei amrannau, y rhan fwyaf o'i thrwyn, rhan o un glust a’i golwg yn un llygaid. Roedd rhaid torri croen ei hwyneb i ffwrdd yn gyfan gwbl, a dyna’r cyntaf o bron i 100 o lawdriniaethau mae Katie wedi eu cael ers yr ymosodiad.

Sleid 4: Graddfa pH

· Mewn gwersi Cemeg rydyn ni’n dysgu am asidau ac alcalïau. Mae gwyddonwyr yn defnyddio y raddfa pH i fesur pa mor asidig ydy hylif. Mae nhw’n defnyddio papur litmws i ddangos os ydy hylif yn asid neu’n alcali.
· Mae papur litmws yn troi’n coch os ydy o’n cyffwrdd ag asid cryf – felly mae’n dangos i ni bod yr hylif yn beryglus. Mae asid cryf fel asid sylffwrig yn mesur 1 ar y raddfa pH.
· Danny Lynch, cyn-gariad i Katie Piper, drefnodd i Stefan Sylvestre daflu asid sylffwrig yn ei hwyneb. Roedd ei gariad ati hi wedi troi’n gasineb am fod Katie wedi dod â’r berthynas i ben.
· Mi fysa bywyd gymaint yn haws tase ganddon ni i gyd bapur litmws – a’r papur litmws yn troi’n goch bob tro roedden ni’n dod ar draws pobl oedd yn mynd i’n brifo ni mewn rhyw ffordd. 
· Yn anffodus mae pobl hunanol a sbeitlyd, pobl gas a ffyrnig, pobl gelwyddog a di-asgwrn-cefn a phobl beryglus yn edrych yn union fel pawb arall.  Does na ddim papur litmws ar gyfer pobl.
· Weithiau rydyn ni’n dweud, “Dydi o ddim yn deg – mae o, neu hi, wedi cael ‘get away’ hefo gwneud pethau drwg”. Ond mae Cristnogion yn credu fod Duw yn real, ac yn gweld y cyfan, ac y bydd cyfiawnder yn cael ei wneud yn y pendraw. Dwedodd y Brenin Dafydd yn Salm 94:
Ond mae'r ARGLWYDD yn gaer ddiogel i mi.

mae fy Nuw yn graig lle dw i'n hollol saff.



Bydd e'n talu'n ôl iddyn nhw am eu drygioni!
· Ac yn wahanol i’r hyn sy’n naturiol i ni mae’r Beibl hefyd yn dweud,

Sleid 5: Yr adnodau isod.

Peidiwch byth talu'r pwyth yn ôl. Gadewch i bobl weld eich bod yn gwneud y peth anrhydeddus bob amser. Gwnewch bopeth allwch chi i fyw mewn heddwch gyda phawb. Peidiwch mynnu dial ar bobl, ffrindiau, gadewch i Dduw ddelio gyda'r peth. Fel mae'r ysgrifau sanctaidd yn dweud: “‘Fi sy'n dial; gwna i dalu yn ôl’ meddai'r Arglwydd.”  [Rhufeiniaid 12:17-19]
Gweddïwn: Cyd-weddïwn ‘Weddi’r Arglwydd’, Ein Tad .....
Neu

Gweddïwn: Ein Tad, helpa i ni gredu fel y Brenin Dafydd dy fod ti’n gaer ddiogel ac yn graig hollol saff. Helpa ni i beidio talu'r pwyth yn ôl ac i wneud ein gorau i fyw mewn heddwch gyda phawb. O Dduw, does ganddon ni ddim papur litmws ar gyfer pobl, felly helpa ni i fod yn ddoeth wrth ddewis ein ffrindiau. Amen.

